
Аркадзь Аляксандравіч  Куляшоў

(1914 – 1978)
У суровы век жыву сурова,

Жыць інакш не здолеў бы зусім.

Сведчаннем таму вось гэта слова,

Што пранёс я праз агонь і дым.


А. Куляшоў. Маё пасведчанне
Будучы паэт нарадзіўся ў вёсцы Саматэвічы Касцюковіцкага раёна. Першая сусветная вайна была яго нянькай, як напіша ён пазней у вершы “Маё пасведчанне”, спявала яму калыханкі кананадным громам, клапацілася, “як лепш блакадай // Рукі мне і ногі спелянаць”. Бацькі-настаўнікі пасяліліся ў былой карчме і жылі бедна. У паэме “Галодны год” чытаем пра тое, як яны фіктыўна развяліся, каб была “падвойная ніўка, сенажаць” і было дазволена “дзвюх кароў трымаць”. Аднак па рашэнні суда настаўнікі павінны былі раз’ехацца  (бацька пасля ажаніўся другі раз). На гаспадарцы засталіся цётка Тодараўна і трынаццацігадовы юнак з сябрамі-аднакласнікамі (вучыўся ў мясцовай сямігодцы). Жылі камунаю, верачы ў сацыялістычнае будаўніцтва.
У 1928 г. пачаўся другі этап біяграфіі А.К. – студэнцкія гады: паступіў у Мсціслаўскі педтэхнікум, дзе пасябраваў са старэйшымі за яго паэтамі З.Астапенкам (рэпрэсаваны, абставіны смерці невядомыя) і Ю.Таўбіным (рэпрэсаваны, расстраляны), якім прысвяціў вершаваны цыкл “Маналог”, раздзелы паэмы “Далёка да акіяна”. У тыя гады Мсціслаў быў своеасаблівым асяродкам для маладых паэтаў і празаікаў, якія групаваліся вакол студыі “Маладняка” і членам якой быў А.К. У 16 гадоў выдае першы зборнік паэзіі “Росквіт зямлі” (1930), праз 2 гады – “Па песню, па сонца!..” і “Медзі дождж”, усяго ж да пачатку вайны надрукуе 10 кніг, што сведчыць пра актыўнасць яго творчай пазіцыі. Малады паэт, як і многія іншыя маладыя людзі, спасцігаў сутнасць складанай эпохі, настройваўся на хвалю юнацкага аптымізму. Ён верыў у светлую будучыню і тады, калі вучыўся на літаратурным факультэце Мінскага педінстытута (1931-1933). Уваходзіў у БелАПП, якая праводзіла палітыку жорсткага ідэалагічнага дыктату ў адносінах да мастацтва слова.
У творчасці А.К. выразна акрэсліваюцца тры перыяды: рамантыка даваеннага “юнацкага свету” (1927-1941), суровы летапіс Вялікай Айчыннай вайны і сучаснае ўздымнае і пакутнае пераасэнсаванне старога, тварэнне новага мастацкага свету (1960-1970-я гг.). Напачатку ў сэрцы лірычнага героя мастака жылі надзея, радасць і “ружовае” шчасце. Горкі боль прыйдзе пазней– у вайну  і ў час пасляваенны. А.К. “родны Мінск” пакідае, “бамбёжкаю гнаны” (так горка сказана ў вядомай паэме 1942 г. “Сцяг брыгады”), працуе ў франтавым друку (газета “Знамя Советов”), на свае вочы бачыць смерць і разбурэнне, палымяным словам заклікае народ змагацца з лютым ворагам. У гады Вялікай Айчыннай вайны паэт стварыў цэлы баладны цыкл пра подзвіг народа. Вершы-балады “Над брацкай магілай”, “Ліст з палону”, “Балада аб чатырох заложніках” і інш. з’яўляюцца адбіткам суровай біяграфіі ваеннага пакалення. Летуценнасць і светласць настрою ў цяжкі ваенны час канчаткова выцеснены болем, перажываннем страты малой і вялікай Радзімы, сяброў. У грозную пару пасябраваў з А. Твардоўскім –  адным з першых  слухачоў яго “Сцяга брыгады”, па рэкамендацыі якога М.Ісакоўскі і пераклаў гэты твор на рускую мову. Дарэчы, сам А.К. актыўна займаўся ў пасляваенны час перакладам А.Пушкіна, М.Лермантава, С.Ясеніна, Г.Лангфела і інш.

Пасляваеннае жыццё і творчасць А.К. умоўна можна падзяліць на 2 часткі – да і пасля 1956 г. У атмасферы ўзвелічэння чалавека як асобы пасля ХХ з’езда КПСС, аднаўлення дэмакратычных нормаў жыцця ў выніку выкрыцця культу Сталіна адбываецца азарэнне мастака, а яго паэзія набывае адзнакі агульначалавечай вартасці і значнасці: вера і расчараванне, палітычная лаяльнасць да камуністычнай ідэі (“Слова да Аб’яднаных Нацый”, “Камуністы”) і пошук вышэйшых за яе ісцін (філософская лірыка ў “Новай кнізе” і інш. зборніках), заклікі будаваць жыццё паводле рэцэптаў Кастрычніцкай рэвалюцыі (паэмы “Новае рэчышча” і “Толькі ўперад”) і нацыянальная ідэя (“Хамуціус”), магчымыя сусветныя цунамі (паэма “Цунамі”). 
